
Аннотация: Педагогик технология ўқитувчига ўқитиш жараёнини 

лойиҳалаш ва амалга ошириш учун кенг фаолият майдонини яратади. Натижада 

таълим тизимида ўқиш-ўқитиш жараёнларини лойиҳалаш бўйича аниқ ва етарли 

қоидалар амалга оширилади. Бу эса айни пайтда педагогикада ижодий изланиш 

йўлини очиб беради. 

Таълим - мураккаб, кўп қиррали жараёндир. Уни тўғри ташкил қилиш, 

бошқариш ва фаоллаштиришда нафақат давлат бошқарув органлари, таълим 

вазирликлари, ўқувчи ва мураббийлар балки хар бир фуқаро фаол қатнашмоғи 

лозим. Таълим - ижтимоий интеграция жараёнининг муҳим қисмларидан 

биридир. Одатда биз таълим соҳасини инсоннинг меҳнат қилиш, билимга эга 

бўлиш даржаси, интеллектуал қобилият ва имконияти билан боғлашга 

ўрганганмиз. 

Келажаги буюк давлат барпо этишда илм-фан умуман таълим соҳасининг 

аҳамияти катта. Негаки, мамлакатнинг иқтисодий қудратини унинг эртанги 

кунини, тақдирини ҳам ақл-заковат, юксак маънавият, чуқур ва атрофлича билим 

ҳал қилади. Жаҳондаги тараққий этган мамлакатлар тажрибаси, юксалиши илм-

фанни ривожлантириш асосида қўйилганлигидан яққол далолат бериб турибди. 

АҚШ, Япония, Германия, Франция, Жанубий Корея, Буюк Британия каби 

давлатларда илм-фанга алоҳида эътибор билан қаралади. Уларда миллий 

даромаднинг салмоқли қисми илмни тараққий эттириш, айниқса, фундамент 

фанларни равнақ топтиришга сарфланади. Бу тез орада юксак самарасини бера 

бошлайди. Фаннинг ютуқларини ишлаб чиқаришга кенг жорий этиш, энг 

замонавий техника ва илғор технология асосида ишлаб чиқариш 

самарадорлигини кескин ошириш, кам сарф билан жаҳон бозорида 

рақобатбардош маҳсулот ишлаб чиқаришга кенг йўл очади. 

Мустақиллик шарофати билан мамлакатимизда ҳам илм-фан давлат 

томонидан қўллаб-қувватланилмоқда. Илм-фаннинг устивор, энг аввало 

фундаментал соҳаларини ривожлантиришга алоҳида эътибор бериляпти. Зеро, 

илмга интилиш йўқолса, фан ҳам ривожланмайди. Илм-фан тараққиёти тўҳтаб 

қолса, жамиятнинг келажагини порлоқ деб бўлмайди. Шуни кўзда тутган холда 

ҳозирги кунда илм-фанга бўлган қизиқиш, интилиш умуман ўқувчи талабаларни 

ҳар томонлама қўллаб-қувватлаш давлат сиёсатига айланди. 

Бугунги кунда иқтидорли болалар ва ўқувчи ёшларни қўллаб-қувватлаш 

бўйича давлат сиёсати собит қадамлик билан олиб борилмоқда. Истеъдодли 

ўсмир ва ёшларни излаб топиш, уларга кўмаклашиш, қобилият ва истеъдодини 

ўстириш бўйича маҳсус фондлар ташкил этиш, қобилиятли ёшларни чет элдаги 

етакчи ўқув юртлари ва илмий марказларида ўқитиш ва стажировкадан ўтказиш 

билан ҳамкорлик қилиш ҳам йўлга қўйилди. 

Ўзбекистон таълим соҳасида АКСЕЛС, АЙРЕКС, АЕЛТС, ТОЕФЛ, 

Америка Коллежлари (Олий таълими) Консорциуми, САРЕ, Тинчлик корпуси 

(АҚШ), ДААД, Конрад Аденаур фонди (Германия), Британия Кенгаши (Буюк 

Британия), Сауд Ал-Баптин Фонди (Миср) каби халқаро ташкилотлар ва бошқа 

нодавлат ташкилотлари билан ҳамкорликлар йўлга қўйилди. 

Кадрлар тайёрлаш миллий дастурида таълимни ахборотлаштириш, 

замонавий техника ва технологиялардан ҳамда Интернет тармоғи хизматидан 

кенг фойдаланишга катта эътибор қаратилмоқда. Шунга кўра кадрлар 

тайёрлашни ривожлантириш ғояси бир томондан, янги педагогик 

технологияларни синаш, жорий қилиш ва такомиллаштириш “майдони” 

сифатида, иккинчи томондан эса, Ўзбекистонда фанни ривожлантириш омили 

сифатида ҳамда мамлакатда тажриба майдонларининг кенг тармоғини ташкил 

этиш ва ҳаракатга келтириш муаммоси билан чамбарчас туташади. 

Тариққиётимиз тақдирини маънавий жиҳатдан етук, маънавияти юксак 

ривожланган кадрлар ҳал қилади. Ақлий заковат, руҳий, маънавий камолот, 

инсофу-диёнат, меҳр-оқибат - булар маърифатли инсоннинг фазилатларидир. 

Ана шу фазилатни болалар, ўсмирлар, ёшларимизда шакллантириш олимлар, 

зиёлилар, ўқитувчи ва мураббийлар зиммасига юкланади. Биз келажаги буюк 

давлатни барпо этмоқчи эканмиз, энг аввало, хар томонлама ривожланган, 

баркамол, Ватанга фидоий, Инсонни тарбиялашимиз зарур.  

Педагогик ва психологик адабиётларда таълимни такомиллаштириш, 

ривожлантирувчи таълим, таълимнинг фаол янги методлари, муаммолари, 

ўқитиш методлари, программалаштирилган таълим хақида кенг ва атрофлича 

маълумотлари берилган. Демак, хар қайси концепция замонаси учун прогрессли 

илмий ғояни илгари сурган бўлиб, таълим-тарбия жараёнининг самарадорлгини 

оширишга муайян даражада хизмат қилиб келган. Бунинг учун ўқувчи, талаба 

ёшларни таълим олиш жараёнида фақат илмий ва амалий билимларни эгаллаш 

билан чегараланиб қолмасдан, уларда ижодий қобилиятни ривожлантиришга 

алоҳида ёндашиш зарур. Зеро таълим-тарбиянинг муваффақияти биринчи 

навбатда педагог шахси ва унинг маҳоратига боғлиқдир. Чунки бугунги 

ўқитувчи мустақил Ўзбекистоннинг келажаги учун янгича фикрлайдиган, 

ҳозирги ривожланишга янгича нигоҳ билан қарайдиган замон талаби билан 

ҳамнафас бўлган янги инсонни шакллантириб, комиллик сари етаклайди. 

